
1743 hitz

Haurra, bizitzari eskua luzatuta 

Julen harrera familia batean bizi da, eta hamabostean behin egiten die bisita aitari eta aiton-amonei; BERRIAk bisita hori aprobetxatu du familia horien errealitatea gertutik ezagutzeko. 

UNAI ZUBELDIA 

Esku batean otarteko txiki bat hartuta, eta bestean sorgin itxurako panpina bat duela, «sorgina pirulina...» kantari ari da Julen, Amaia amaren laguntzarekin. Aitari, Iñakiri, eta aiton-amonei txotxongilo emanaldia eskaintzen ari da, serio-serio -BERRIAk asmatutako izenak dira, haurra babesteko familiak benetako izenak ez ematea nahiago baitu-. Berehala a letra arbelean idatzi eta hor ari da «amona, aitona, aita...», a letrarekin hasten diren hitzak esaten. Aita begira-begira dauka, hunkituta, eta Julen aurrean daukatenetik aiton-amonei ez zaie aurpegiko irribarrea desagertu. Beroa Gipuzkoako Harrera Familien elkarteak daukan etxebizitza batean egin dute hitzordua kazetariarekin. Iñaki da Julenen aita biologikoa, baina Julen Amaiarekin bizi da, harrera familia batean. 

Orain urte batzuk, bikote arazoak eta arazo pertsonalak tarteko, Iñakik ezin izan zion Julenen zaintzari aurre egin. Iñakiren gurasoak ere ez zeuden haurraren kargu egiteko moduan, eta, epailearen aginduz, Aldundiak bi aukera eman zizkion aitari: semea ahaztu eta adopzioan eman, edo zentro batean sartu eta, gerora, harrera familiaren bat aurkitu. «Nire semea zela eta adopziorik ez nuela nahi esan nion epaileari». Zentroan sartu eta denbora gutxira Julen harrera familia batean hobeto egongo zela esan zioten Iñakiri. Horrela jarri zuten martxan prozesua. 

Julenen moduan laguntza beharrean zegoen umeren bat hartzeko asmotan zebilen garai hartan Amaia. «Harrera familiei buruzko batzar batera joan eta han ikusi nuen ume horien egoera nahiko gogorra dela; eurei ere aurrera egiteko aukera eman behar zaiela pentsatu nuen». Horrela ezagutu zuen Amaiak Julen. Haur bat hartzea pentsatzetik haur bat hartzera tarte handia dago, ordea. Epe hori «oso gogorra» dela onartu du Amaiak. «Psikologoak, test gogorrak, nire bizimoduari buruzko xehetasun guztiak...». Bazekien prozesua luzea izango zela. «Eta hortik pasa beharra dago. Hamar bat hilabete pasa ziren umea hartu arte». «Nahi bezain azkar ez», baina prozesu hori ere amaitu zen. «Ume bat badagoela esanez deitzen dizute, eta azalpen horiekin esan behar duzu baietz edo ezetz. Ni gogotsu nengoen, eta astebeteko eperik ere ez nuen eman». 

Umea ezagutu zuen eguneko xehetasunak ematen hasita, oraindik hunkitu egiten da Amaia. «Inoiz ez dut ahaztuko. Erditzean zer sentitzen den ez dakit, baina nik sentitu nuena izugarria izan zen. Pasillo luze hartatik zure umea zein izango den pentsatuz joatea eta bat-batean 'hau da' entzutea zoragarria da». Baina, orduan ere, «trenaren moduan, poliki-poliki», umea ezagutu eta etxera eraman arte, «egokitzeko tarte bat» egoten da. «Umeak ere ezagutu egin behar zaitu, maitasuna eman eta beretzat norbait zarela erakutsi behar diozu...». Hilabete bat pasa zen paper guztiak bete arte. «Nahi nuenean joan nintekeen bisitan, eta egunero-egunero joaten nintzen. Biberoia eman, sehaskan jarri...». «Etxea eta ingurua ezagutzeko» igandeetan etxera eramaten hasi zen ondoren, asteburuetan gero... 

HAMABOSTEAN BEHIN, BI ORDUKO BISITA. Julen orain Amaiarekin bizi da. Hamabost egunetik behin joaten da Iñakirengana eta aiton-amonengana bisitan. Bi orduko bisitak izaten dira. «Hori dauka ona; aitarekin dauzkan bisitak oso onak direla». Bisita onak bai. «Baina gogorra egiten da», dio Amaiak. «Hasieratik gurasoekin bisitak jarri behar dizkizutela abisatzen dizute. Hamabost egunetik behin egiteko kilometro asko dira, eta mentalizatze kontua den arren, gogorra egiten da». Bi ordu horiek luzeak izaten direla onartu du. «Hasieran, batez ere. Baina orain umea pozik joaten dela ikusten dut, eta ni ere lasai geratzen naiz». Bisitak dauzkan bakoitzean umearen onurari begiratzen dio Amaiak. «Oso aberasgarria da umeak gurasoekin harremana edukitzea». 

Eta sarritan hala gertatzen ez bada ere, umearen moduan, Amaiak berak ere harreman ona dauka Iñakirekin eta Julenen aiton-amonekin. «Oso ondo konpontzen naiz, eta horrela jarraitzea gustatuko litzaidake. Umearengatik, batez ere, horrela umeak ikusiko baitu gure artean lasaitasuna eta harmonia dagoela». Harrera familia eta adopzioa kontzeptuak bereizita, eta umearen kargu egiterik ez zeukanez, Iñakiri hasiera-hasieratik argi esan zion Aldundiak «denbora tarte baterako» zihoala Julen harrera familia batera. «Nire aldetik ez zegoen eragozpenik». Izan ere, Iñaki oso gustura dago Amaiarekin. «Ondo zainduta dago. Asko ikasten ari da, txukun-txukun dago... Eskertu beharrean gaude, umea ere gustura dagoela nabari baita. Eta hori da garrantzitsuena: umea ondo egotea». Julenen aitonak ere Amaiarentzat hitz goxoak besterik ez dauzka. «Julenen onerako, Amaia bezalako pertsona bat aurkituta loteria tokatu zaigu». 

Norberaren haurra beste pertsona baten esku utzi, hamabostean behin bi orduko bisitak soilik eduki... Iñakik onartu du den-dena ez dela ona eta erraza. «Izan ere, bisiten amaiera, esaterako, oso gogorra da, nahiz eta denborarekin ohitu egin naizen». Bere txarrean egoera baretzen ari da, hala ere. Hasierako bisitetan Iñakik eta bere gurasoek zaintzaile bat izaten zuten, eta, azken aldian, Juleni aitarekin eta aiton-amonekin bakarrik egoten uzten diote. «Intimitate hori eskertzen da. Jolastu, zerbait jan... Umeak ere jolasteko konfiantza hartzen du». Konfiantza bai, baina arau zorrotz batzuk errespetatu beharra dauzkate. «Ez dakigu Amaia non bizi den, telefonorik ere ez daukagu... Gogorra bada ere, semearen onerako errespetatu beharra daukagu». 

18 URTE BETETZEAN, UMEAREN ERABAKIA. Amaiaren hitzak entzunda, umea ondo hazten ari dela nabari da. Komeni zaionean bixi-bixi ibiltzen ikasi du. «Ume hau berezia da. Saiatuta ere ezin naiz berekin haserretu! Zerbait egin duelako zigortu, 'begira, Julen, amatxo oso haserre dago, gaizki portatu zara eta...', hitz horiek esaten hasi, eta bi minutu pasatzerako hor etortzen da, 'amatxo, amatxo, zergatik daukazu aurpegi hori? Ez haserretu ama, barkatzen dizut e, lasai egon' esanez». 

Juleni, oraindik, bere errealitate guztia azaldu ez dioten arren, dagoeneko hasi da bere iraganari buruzko galderaren bat edo beste egiten. «Badakigu handitu ahala kontatuz joan beharko dugula. Baina naturaltasunez kontatu beharko diogu». 

Iñakik Amaiari sarritan esan omen dio Julenek 18 urte bete arte bereganatzeko asmorik ez daukala eta lasai egoteko. «Gero zer pasako den? Julenen erabakia izango da. Guk umearentzat inongo kalterik ez dugu nahi. Beldurra? Jakina. Beti pentsatzen duzu zer pasako ote den, baina egunean egunekoa bizi nahi dut. Nik, behintzat, harremana ez dut etengo». 

Amaiak ere zalantza bat baino gehiago dauka etorkizunera begira jarrita. «Gustura dagoela eta etxean geratu nahi duela? Zoragarri, oso harreman ona daukagula eta nirekiko zerbait sentitzen duela ikusiko bainuke. Baina, joan nahi badu, beste edozein semek bezala hala erabaki duela pentsatuko dut. Hala ere, etxetik joateak ez du esan nahi harremanik mantenduko ez dugunik». 

Begirada bihurriarekin, kazetariari nahiko galdera egin dituela esan nahiko balio bezala, Julen gelan sartu da. Bi ordu pasata, joateko ordua da. Amonari muxu bat eman, aitona besarkatu, aitari kontu txikiak esan... «Bai, agurra gogorra da, baina...». Hamabost egun barru berriz elkartuko direla zin egin, eta, Julenen irribarrea gordeta, «txikia» pozik ikusita eurak ere pozik geratu dira. 

Arantza Etxabe Beroa -Gipuzkoako Harrera Familien elkarteko presidentea 
«Haur batentzat familia bat aurkitu behar da, eta ez familia batentzat haur bat» 

U. ZUBELDIA 

1999an sortu zen Beroa, Gipuzkoako Harrera Familien elkartea, eta, ordutik, elkarte horretan ari da lanean Arantza Etxabe. Bi seme dauzka harreran hartuta, eta ondo ezagutzen ditu harrera familietan bizi diren haurren errealitatea eta gurasoen zalantzak eta beldurrak. 

Orain zortzi urte sortu zen Beroa elkartea. Zer behar sentitu zenuten? Zergatik eta nola sortu zenuten elkartea? 

Bat-batean sortu zen elkartea. Foru Aldundiarekin hitz egin genuen, eta, beste erkidego batzuetako bideari segika, elkartea sortzeko babesa eman ziguten. Eurek ere elkartea sortzea nahi zutela esan ziguten. Babes horrekin ekin genion gure bideari. 

Eta proiektu horretan zer helburu zehaztu zenituzten? 

Helburu bat baino gehiago zehaztu genuen: harrera familien egoera arautzea, familien arteko elkarlana lortzea, herritarrei harrera familiak zer diren azaltzea, harrera familia gehiago aurkitzea... Harrera familietako haurrek familia biologikoarekin bisitak izaten dituzte, eta, Beroak bisitak edukitzeko etxebizitzak prestatu zituen. Helburua ez zen familiak gela batean sartuta edukitzea. Askatasuna edukitzea nahi genuen, nahi zuten tokira joatea. Eurek ere eskertzen dute laguntza hori, eta naturaltasunez erantzuten diote egoerari. 

Adopzioa hitza ez duzu erabili oraindik. Baina jende askok nahasten ditu, oraindik, harrera familiak eta adopzioa. 

Ez daukate zerikusirik. Adopzioan haurrak bere sustraiak galtzen ditu. Familia biologikoarekin zeukaten harreman guztia galtzen dute. Harrera familien kasuan, berriz, haurrak ez ditu berezko izen-abizenak galtzen, bere sustraiak ere ez, bere guraso biologikoekin legez araututako bisitak dauzka... Haurrak emozionalki ahalik eta aberatsenen garatzea da helburua. Haurrak bi familien artean gune bat sortzen saiatzen gara; bi familien artean eztabaidarik ez izaten, elkar errespetatzen... Haurraren mesederako, bi familien artean gutxieneko harremana behar da. Familia biologikoaren etxean nahiz harrera familiarenean beste familiari buruz lasai hitz egin dezakeela dakien haurra irekia, lasaia eta alaia izaten da. Baina toki jakin batean isilik egon behar duela dakien haurrak uneoro bere hitzak neurtu beharra dauka; umearentzat oso egoera korapilatsua da. 

Harreran hartzen dituzuen haur horiek zer behar izaten dituzte? Arazo asko egongo dira haur horien atzean... 

Gaixotasunak, heriotzak, droga arazoak, maitasun eza... Arazo horiek, azkenean, familiaren egitura apurtzen dute. Harrera familiara iristen diren haurrek maitasun handia behar izaten dute. Umeak arreta behar du, eta arreta hori eskaini behar zaio. 

Harrera familiek, haurra eskuratzeko orduan, mugarik badaukate? 

Pertsona bakoitzaren araberakoa da hori, baina gauza bat eduki behar da garbi: haur batentzat familia bat aurkitu behar da, eta ez familia batentzako haur bat. Haurraren eta familiaren ezaugarriak ezagutu behar dira, egokitzapena ona izan dadin, haustura bat sufritu duen haur batentzat bigarren haustura bat sufritzea baino gauza okerragorik ez baitago. 

Eta haur horiek zenbat denborarako joaten dira harrera familietara? 

Bi harrera mota daude: arrunta eta iraunkorra. Arruntak bi urte artekoak izaten dira, nahiz eta, sarritan, iraunkor bihurtzen diren. Iraunkorrak, berriz, 18 urte artekoak izaten dira. 18 urte betetakoan gaztea harrera familien programatik bereizte programara pasatzen dute, eta eurentzat ere etxebizitzak daude. Berak erabakitzen du, baina txikitatik eduki duzunean, eta gelditu daitezkeen galdetzen dizutenean ea nork erantzuten dien ezetz. Joateko aukera daukate, baina lotura handia sortzen da. 

 Haurren garapena bermatzeko urtetik urtera handitzen ari den beharra 
Urtetik urtera harrera familien beharra handitzen ari da. Araban, esaterako, 2005ean 69 haur zeuden harrera familietan, eta iaz, berriz, 86. Gipuzkoako bilakaera ere nabarmena da: 2001ean 123 haur zeuden harrera familietan; 2002an 137; hurrengo urtean 152; 2004an 156; orain bi urte 162 eta iaz 168. Datu horiek guztiak urte amaierakoak dira, eta, beraz, litekeena da urtean zehar haur gehiago egotea harrera familietan. Arabako eta Gipuzkoako datuekin alderatuta, Bizkaian azken hiru urteotan apaldu egin da harrera familietan dauden haurren kopurua -2004an, esaterako 424 zeuden, eta iaz 408. Nafarroan iaz 198 haur zeuden harrera familietan. Nafarroan, gainera, maiatzean onartuko dute haurren babeserako sistema arautuko duen dekretua. Harrera familien kasuan, besteak beste, eskaeren prozesua, baldintzak eta konpromisoak arautuko dira, eta baita harreraren iraupena ere. 

Lapurdin, Nafarroa Beherean eta Zuberoan haurrak beste familia baten ardurapean uzteko erabakia epaileak hartzen du normalean, baina, kasu batzuetan, baita prokuradoreak ere. Zerbitzu hori Kontseilu Nagusiaren ardurapean dago, Pauen. 

 «Pasillo luze hartatik umea zein izango den pentsatuz joatea eta, bat-batean, 'hau da' entzutea zoragarria da» 

Amaia - harrera familiako ama 

«Ondo zainduta eta txukun dago; eskertu beharrean gaude, umea ere gustura dagoela nabari baita» 

Iñaki - aita 

